
Tað tykist sum spæl fyri gallarí­
num, tá politikarar siga seg vera 
ósamdar um at halda løgtingsval 
nú. Hevði andstøðan viljað havt val, 
so fekk hon val, tí andstøðan hevur 
fleiri tingfólk enn samgongan.

Tí gav tað at býta, tá tað vísti seg 
at vera Kári P. Højgaard, sum end­
aði við at vera tann, sum bjargaði 
samgonguni undan einum nývali, 
um vit so kunnu siga.

Í øllum førum var tað vantandi 
atkvøðan hjá Kára P. Højgaard í 
tinginum mánakvøldið, sum var 
avgerandi fyri, at uppskot frá Mið­
flokkinum um at játta fleiri pengar 
til Landsverk ikki varð samtykt. Við 
ikki at vera í tinginum, tryggjaði 
hann, at andstøðan ikki fekk meiri­

luta, og tí endaði atkvøðugreiðslan 
15-15, og málið fall.

Um valið annars hevði verið 
útskrivað er ilt at meta um. Men 
eyðsæð er, at um Løgtingið vil játta 
Landsverk hundraðtals milliónir til 
viðlíkahald, so mugu pengarnir eis­
ini finnast onkustaðni.

Kári P. Højgaard gjørdi greitt 
munin millum seg sjálvan og for­
mann floksins, Jógvan Skorheim. 
Kári P. Højgaard vil bara samtykkja 
mál, sum eru av serligum týdningi. 
Hjá formanni Sjálvstýrisins, hevði 
tað størri týdning at fáa samgong­
una frá sum skjótast.

Mangt bendir á, at Aksel V. Jo­
hannesen, sum man vera Føroya­
meistari í at sigla millum skerini, 

eisini fer at klára tað hesaferð. 
Verður einki rok í tinginum hesa 

vikuna, so fer tingið heim fríggja­
dagin, og so verður einki val út­
skrivað, fyrr enn løgtingið kemur 
saman aftur á ólavsøku.

Tveir kendir tingmenn hava 
boðað frá, at teir ikki stilla 
uppaftur. Kári P. Højgaard hevur 
havt sæti á tingi, síðani hann kom 
inn sum varamaður fyri Sámal Pet­
ur í Grund 27. februar í 2001. Hann 
er valdur á øllum valunum síðani 
2002.

Edmund Joensen varð valdur á 
ting fyrstu ferð á løgtingsvalinum 
8. november í 1988 og hevur havt 
sæti síðani – burtursæð valskeiðið 
2011-2015, tí hann stillaði ikki upp á 

løgtingsvalinum í 2011. Hann var tá 
valdur fólkatingsmaður fyri Sam­
bandsflokkin.

Tríggir leysgangarnar eru í Løg­
tinginum, tveir teirra eru floksleys­
ir. Magni Laksafoss, Kristin Mich­

elsen og Sonja Jógvansdóttir, sum 
hevur teknað seg sum lim í Tjóð­
veldi, men sum tó ikki slapp upp í 
tingbólkin hjá Tjóðveldi.

Óvist er, hvar Kristin Michelsen 
ætlar sær. Magni Laksafoss hevur 
boðað frá, at hann ætlar sær í Fram­
sókn, men úr Framsókn frættist, at 
tey vilja ikki hava hann.

Okkurt bendir á, at tað er lættari 
at rýma úr einum flokki enn at 
sleppa upp í ein nýggjan flokk. 

Men valið verður helst ikki fyrr 
enn leygardagin 30. august 2019.

Tað er lítið sum bendir á, 
at tingfólk vilja hava val nú

MILLUM FJARÐA: Økið mill­
um Fjarða er millum tveir 
firðir og millum tvær bygdir. 
Firðirnir eita Skálafjørður og 
Funningsfjørður. Bygdirnar 
eita eisini Skálafjørður og 
Funningsfjørður!

Sum føroysklærari og 
málhugaður havi eg helst 
altíð vitað, at hasar báð­
ar innastu bygdirnar eita 
Skálafjørður og Funnings­
fjørður.

ORÐABÓKIN og 
ATLASIÐ: Sprota vit stað­
anøvnini, Skálafjørður og 
Funningsfjørður, so sigur 
orðabókin í báðum førum, 
at talan er um bygdir í Eyst­
uroynni!

Hyggja vit í heimsatlasið, 
so síggja vit, at bygdirnar 
eita Skálafjørður og Funn­
ingsfjørður (ikki botnur)! 

SKELTINI. Á skeltunum 
hevur staðið SKÁLAFJØRÐ­
UR, til nú fyri stuttum, tá ein 
staðanavnanevnd fekk bygd­

arnavnið broytt til SKÁLA­
BOTN!? Hetta varð vist gjørt 
uttan at spyrja bygdarfólkið 
(skálfirðingar). Sera løgin 
mannagongd!

BY G DA R F Ó L K I Ð /AT­
KVØÐAN: Á fólkaatkvøðu 
segði bygdarfólkið í Skálafrði 
við greiðum meiriluta (um 
tveir triðingar), at teirra 
bygd eitur Skálafjørður. Eg 
giti, at upprunafólkið man 
siga Skálafjørður, meðan til­
flytarar kanska siga Skála­
botnur!

FUNNINGSFJØRÐUR: 
Skal skilvísi vera í, so mugu 
skeltini í Funningsfirði eisini 
broytast til Funningsbotn!

Annars siga elduvíkingar, 
at teir fara inn í Fjørð (Funn­

ingsfjørð). Tað sama munnu 
funningsfólk gera. 

INNI Í FIRÐI: Í Kollafirði 
verður eisini farið inn í Fjørð 
(Inni í Firði), ikki Botn!

FJØLDIN: Løgið, at fjøld­
in, sum helst ikki er stað­
kend, sigur Skálabotnur og 
Funningsbotnur. Munnu líka 
nógv siga Funningsbotnur 
sum Skálabotnur?

K A L D B A K S B OT N U R : 
Í skúlunum lærdu vit, at 
botnur var har, sum jarð­
frøðiliga høgt var uppfyri 
inn frá sjónum. 

Blíðan byr, skálfirðingar 
og funningsfirðingar!                                         

Við fjarðakvøðu
á Borg, Argir 30/4-2019

Skálafjørður og Funnings­
fjørður Inni í Firði

telefon 
20 59 59

Súkklur 
til ein OG 

hvønn 
tørv

Tøkk
 
 

Vit takka hjartaliga fyri sýnda samkenslu  
og hjálpsemi tá okkara elskaði maður, pápi,  

verpápi og abbi
 

Eyðfinn Thomsen
f. 23.10.1951 - d. 07.04.2019

 
andaðist og varð jarðaður.

 
Vit vilja takka starvsfólkunum á B6  

fyri góða hjálp, røkt og troyst. Takk til Sverra 
Steinhólm fyri góð og troystarrík orð á 

landssjúkrahúsinum og kapellinum.
Takk til prest Jens Mortan Mortensen fyri vakra 
talu, berarar, sangarar, gravarar og kirkjutænara. 

Eisini takk til kórið Orðið á borðið og Trondur Enni 
fyri sera vakrar sangir og tónleik.

Stóra takk til tykkum sum skipaðu fyri ervinum í 
Roynhøllini, og fyri alla hjálp í hesum sambandi.
Takk fyri allar blómur og kransar. Til seinast vilja 

vit takka tykkum øllum sum fylgdu honum til 
hansara seinasta hvíldarstað.

 
Vinarliga

Olga, Leila, Eyðvør, Benjamin, Flosi, Hjørleif, 
Asta, Eyðfinn, Lukas, Andrias, Sunnvá og 

Mattias


